
Шӑрӑх, кантӑрла 

 

Йӑлт шултӑрканӑ хӑмӑр йӗкелне 

Пӑрахрӗ хыр тусанлӑ ҫул ҫине. 

 

Вӑл ҫурӑлман граната пек кӳплетрӗ. 

Пӗр кайӑк ӑна хирӗҫ шӗвиклетрӗ. 

 

Каллех шӑп-шӑпӑрт пулчӗ таврара – 

Вӑрман-мӗн йӑшӑлт тунӑ ыйхӑра. 

 

Каллех вӗр типӗ, сарӑ-хӑмӑр шӑрӑх 

Чупса саланчӗ ешӗл симӗс тӑрӑх. 

 

Нейтралитет тытса тӑран тӳпе, 

Пӑхсан, чӑнах, чее политик пек. 

 

Лару-тӑру улшӑнасса кӗтсе-ши, 

Е циникла: «Мана мӗнех», – тесе-ши – 

 

Вӑл туйӑмсӑр сӑнать ҫӗре ҫӳлтен 

(Пач ӑмсанмасӑрах та мар пуль, тен)... 

 

Ҫапах хырсен тӑррисене пӑхсассӑн 

Кӑшт илтӗнет темле хаваслӑ сасӑ. 

 

Унта, ҫӳлте, сип-симӗс парӑссем 

Кӗтеҫҫӗ уҫӑ ҫил кӗҫ вӗрессе. 

 

Килинччӗ хуть ҫил-тӑвӑл, ах, 

                     килинччӗ, 

Ҫап-ҫутӑ ҫумӑр лӳшкетме пуҫлинччӗ! 

 

Халь тӗлӗрен вӑрманӑн та вара 

Лӑпланӗччӗ ӑш-чикӗ тӑвӑлра. 

 

Хырсем те, ешӗл парӑслӑ армада, 

Хӑюллӑн, пытанмасӑр, шӑтӑр-шӑтӑр 

 

Пӗр харӑс кӗрӗччӗҫ абордажа – 

Пуҫланӗччӗ – эй! – ырӑ тамаша. 

 

Сахалӑшӗ, тен, юлӗччӗҫ чӗр-сывӑ, 

Анчах мӗнле тӗнче, мӗнле чӗр сывлӑш! 

 



Кам килӗштӗр пуҫа сыхлас тесе 

Лармашкӑн пӑчӑхса та тӗлӗрсе? 

 

Ҫак шӑплӑхра хӑй телейне кам тупӗ?.. 

Ҫук, шӑплӑх та, телей те мар ку – тупӑк... 

 

Ав шултӑрканӑ хӑмӑр йӗкелне 

Каллех пӑрахрӗ хыр тусан ҫине. 

 

Каллех шӑвать ем-ешӗл симӗс тӑрӑх 

Вӗр типӗ, сарӑ-хӑмӑр, выҫӑ шӑрӑх... 

